OUSCHTEREN… wouhier ?
Wann een an engem Quiz op der TV emol d’Fro giff stellen, wou dat Wuert ‘Ouschteren’ an eiser Sprooch geng hierkommen, da wier et dat Einfachst vun der Welt, fir sech op ‘Ostern’ resp. op ‘Easter’ ze beruffen. Dat stëmmt natierlech. Mä wa mir méi déif giffe kruwwele goen, a froen, wou dat dann hierkéim…dann huet dir d’Wett bal doutsécher gewonn, wann dir déi puer Zeielen hei hannendru gelies huet: 

Aus dem Al-Englesche gi mir gewuer, datt d’Germanen eng Fréijoersgëttin haten, déi ‘EOSTRA’ geheescht huet; dat aalt Englesch (vru virum 11. Joerhonnert) ass jo grad ewéi dat Däitscht, dat Hollännescht, an en etlech aner Sproochen an och d’Lëtzebuergescht nun emol eng germanesch Sprooch… an esou kënnt et, datt déi Fréijoersfeierlechkeet och nach am Chrëschtentum hiren ‘heedneschen’ Numm behal huet: OUSCHTEREN. Domat hätt dir dann är eventuell Wett gewonn.

‘Pâques, Pasqua asw.’ huet seng Wuerzele ganz sécher an der chrëschtlecher Relioun, well deen Ausdrock léisst sech op d’Hebräescht / Griechescht PESSAH / PASKHA zréckféieren, dat mat der Iddi vum ‘Här’ (Pacha !) ze dinn huet. Dat geet ewell vill méi wäit… et muss een et och  net onbedéngt wëssen, fir eriicht an den Himmel ze kommen; ower wéi ass dat aalt Spréchwuert: Et weess een ni zevill, mä dacks net genuch  ☺

Mir haten hei ewell vun anere ‘Saache’ rieds, déi esou (ausser deenen an der Liturgie an der Kierch) rondrëm d’Ouschteren am Gebrauch sinn oder waren (Técken, Klibberen…). Do ass et jo och gelungen, datt bei äis zwar vu ‘Pällemsonndeg’ geschwat gëtt, ower et war säiliefdag  kee Wutz vu Pällem ze gesinn… deen déi allermeescht vun äis eréischt an enger Vakanz ëm d’Mëttelmier erbléckst hunn. Dat, wat do an der Kierch geseent ginn ass a gëtt, ass de ‘Buchsbaum’, op franséisch  ‘buis’… eise geseente ‘Pällem’ ass an der Zäit mat guddem Glawen an d’Haascht, an de Stall an hannert d’Stuffekräiz gehaang ginn; eng Reserve dovu guff fir um Kierfecht bei de Griewer versuergt; ech wisst net, datt et jeemools eppes geschuet hätt. Bei esou Froe muss jo jidderee mat sech selwer eens ginn, gelldir.

D’Ouschtere sinn och ‘Schold’ drun, datt mir hei bei äis eng schéin ural Traditioun hunn, déi sech genee vum Krautmaart bis erof bei d’Schlassbréck ofspillt…do, wou de Grof Sigfrid ëm 963 säi Schlass gebaut huet. Wéi esou sëllechen, ass och dee sympathesche Brauch ganz sécher aus enger Zort Maart entstan, grad ewéi eis ‘Fouer’. Déi biblesch Episod vun de Jünger an EMMAUS (vu wou den Numm hier ass) si mir als Kanner am ‘Unterrecht’ gewuer ginn; firwat d’Lëtzebuerger eng ‘Éimaischen’ draus gemaach hunn, dat misst een emol erausfannen. Et wier och net vu Muttwëll, wann déi Staadter Gemeng sech geng ëmfroen, iert si aus deer ‘Éimaischen’ eng koppeg EMÄISCHEN déck a falsch op eng (soss ganz flott) Plakat giff drécken☺

Nach eng ganz schwéier a lëschteg Quizfro iwwer eist Geschreifs: Wéivill Jünger gongen op Emmaus, a wuer sinn déi dräi Jünger gaang ? Gewosst ? Alleluia ! 

Op dësem Samschdeg fannt dir d’N°159 vun der KLACK fir eis SPROOCH an eisen 3 gedréckten Zeitungen. Maacht iech an och ärem Schreiwert d’Freed a liest se… gutt fir ärt Schreif-Lëtzebuergescht ! 

